
Istiadat Konvokesyen Universiti 
Teknologi MARA (UiTM) 
Shah Alam telahpun membuka 

tirainya bermula pada 3 September 
hinggalah ke 20 September ini.

Pastinya ia tetap menghadirkan 
debaran tersendiri buat mereka 
yang perlu manggalas tugas di 
pelbagai bahagian dan unit bagi 
memastikan kelancaran istiadat 
seperti mana sebelum-sebelum ini.

Antaranya termasuklah buat 
siswa siswi yang bertugas sebagai 
sukarelawan menerusi skim 
khidmat pelajar (SKP).

Bagi dua individu dengan 
semangat yang baharu, Nur 
Aina Safiya dan Hadirah Afifah, 
istiadat konvokesyen kali ini amat 
bermakna kerana ini merupakan 
tugasan pertama sejak mula 
melangkah sebagai pelajar latihan 
industri di Pejabat Komunikasi 
Strategik UiTM, sekaligus diberi 
peluang terlibat dalam pengurusan 
istiadat gilang-gemilang ini.

Hadirah Afifah mengakui, 
persiapan yang telah dijalankan 
yang begitu teratur dan sistematik 
dapat membuka matanya, 
terutama bagi mereka yang 
pertama kali berkhidmat. 

“Saya lihat setiap pasukan 
sudah dibahagikan dengan skop 
kerja yang jelas dan teratur. Ia 
membuatkan saya lebih yakin, 
walaupun berdebar, kerana 
semuanya dipandu dengan baik 
oleh Puan Adillah. Harapan saya, 
semoga konvokesyen berjalan 
dengan lancar tanpa sebarang 
kesilapan.”

Bagi Aina Safiya pula, 
pengalaman ini memberi 
semangat yang berbeza  di bawah 
pimpinan pegawai-pegawai, 
beliau ditugaskan memastikan 
penyusunan ayat bagi setiap teks 
ucapan rasmi. 

Ulas beliau lagi, majlis ini 
juga lebih daripada sekadar 
pengalaman teknikal, kedua-
dua mereka belajar tentang nilai 
formaliti dan komunikasi. 

“Dalam majlis sebesar ini, setiap 
panggilan kepada individu, sama 
ada “Dr.”,”Tuan”, “Puan” atau 
“Cik” dan sebagainya perlu 
dijaga rapi”, jelasnya.

Terdahulu, kedua-dua mereka 
antara yang terlibat dengan 

taklimat untuk semua petugas 
khususnya SKP di DATC 
semalam di mana kesemua 
mereka diberikan taklimat setiap 
tugasan yang perlu dilaksana 
sepanjang istiadat konvokesyen 
berlangsung.

“Tour yang kita dah lakukan 
tadi pun memberi saya lebih 
bersemangat dan aura yang 
berbeza sebab saya sendiri belum 
konvo lagi. Apabila nampak 
suasana ini, saya lebih terasa aura 
dan semangatnya”, tambah Aina.

Kedua-duanya juga tidak 
menafikan perasaan berdebar 
semestinya ada memandangkan 
ini adalah kali pertama 
mereka terlibat dalam istiadat 
konvokesyen seperti ini.

“Saya risau takut ada silap atau 
terlupa dan berharap esok tiada 
apa apa perkara yang terjadi”, 
kata Hadirah.

Meski penuh dengan debaran, 
semangat kedua-dua pelajar 
latihan industri ini jelas terlihat. 
Mereka bukan sahaja menimba 
pengalaman praktikal, tetapi 
turut merasai aura sebuah istiadat 
akademik yang menjadi simbol 
kejayaan graduan UiTM. 

AMANAH PERTAMA , 
HARI PERTAMA

oleh : Zaidatul Insyirah Suhaini

Nur Aina Safiya, kiri bersama Hadirah Afifah, kanan.

Sesi taklimat bersama semua sukarelawan 
yang terlibat.

